
   Калинке яр-уçă тăтăр:

Чун сисет çын иртессе...

Ан ятла, анне, ан хăтăр,

Чупкăн хĕр ӳсет тесе.



Урăхла шеп кутăруçăн,

Пурте пур ку саманан:

Лар килте — йӳтен хĕр пуçăн,

Çул çӳре — савни тупан.



Эс тиркетĕн: çук ал ĕçĕ...

Пулмалла кăштах чее —

Тĕрĕ тĕрлесе, йĕп вĕççĕн

Халь йĕрлеймĕн телее.



Кам савать, вăл тумĕ айăп,

Çук пулсан сурпан-масмак.

Эп вĕçме çуралнă кайăк,

Кайăп эп тĕнче касма.



Тăвăр пек атте кил-çурчĕ,

Ма йĕрес, ма хурланас?

Йыхăрать пире халь Çурçĕр,

Шутсăр, тет, унта алмаз.



Яшлăха тăвас-и сатăр,

Ĕмĕте килтех çĕртсе?..

Ан ятла, анне, ан хăтăр,

Чупкăн хĕр ӳсет тесе.

  